
AN tACHT IASCAIGH (LEASÚ), 1995

[An tiontú oifigiúil]

ACHT DO LEASÚ AGUS DO LEATHNÚ NA nACHTANNA 
IASCAIGH, 1959 GO 1994. [6 Samhain, 1995]

ACHTAÍTEAR AG AN OIREACHTAS MAR A LEANAS:

1.—San Acht seo—

ciallaíonn “Acht 1980” an tAcht Iascaigh, 1980;

ciallaíonn “bord” an Príomh-Bhord Iascaigh nó bord réigiúnach arna 
bhunú faoi Acht 1980;

tá le “coimisiún” an bhrí a shanntar dó le halt 3 den Acht seo.

2.—(1) Féadfaidh an tAire a chur faoi deara go ndéanfaidh cibé duine 
nó daoine a cheapfaidh sé nó sí chun na críche tuarascáil a ullmhú i ndáil 
le bainistiú agus eagrú boird agus i ndáil leis an mbord do chomhlíonadh 
a fheidhmeanna i gcoitinne nó, de réir mar a mheasfaidh an tAire is 
cuí, i ndáil leis an mbord do chomhlíonadh aon fheidhm shonraithe nó 
feidhmeanna sonraithe dá chuid.

(2) Déanfaidh bord a bhfuil tuarascáil á hullmhú ina leith faoin 
alt seo, agus déanfaidh gach duine dá oifigigh (lena n-áirítear a 
Phríomhoifigeach) agus gach duine de na daoine atá ar fostú aige thairis 
sin, gach saoráid a thabhairt don duine nó do na daoine atá ag ullmhú na 
tuarascála a theastóidh le réasún ón duine sin nó ó na daoine sin chun an 
tuarascáil a ullmhú.

(3) Gan dochar do ghinearáltacht fho-alt (2) den alt seo, ceadóidh an 
bord lena mbaineann agus gach duine de na hoifigigh agus de na daoine 
a dúradh don duine sin nó do na daoine sin aon taifid nó doiciméid atá 
ina sheilbh nó ina seilbh nó faoina rialú a iniúchadh agus, má iarrann an 
duine sin nó na daoine sin amhlaidh, cóipeanna a dhéanamh d’aon taifid 
nó doiciméid den sórt sin nó sleachta a thógáil astu.

(4) Féadfaidh an tAire cibé táillí agus caiteachais a chinnfidh sé nó 
sí a íoc le duine nó le daoine maidir leis an duine nó na daoine d’ullmhú 
tuarascáil faoin alt seo.

Mínithe.

Tuarascáil maidir le 
bord.

(5) Féadfaidh an tAire a cheangal ar bhord ar ina leith a ullmhaíodh 
tuarascáil faoin alt seo cibé suim a íoc leis nó léi a sonróidh sé nó sí gurb í 
an tsuim í lena n-íocfar as aon táillí nó caiteachais a bheidh íoctha aige nó 
aici leis an duine nó leis na daoine lena mbaineann faoi fho-alt (4) den alt 
seo i leith ullmhú na tuarascála agus comhlíonfaidh an bord ceanglas den 
sórt sin.

(6) Aon suim is iníoctha ag bord leis an Aire faoi fho-alt (5) den alt 
seo, íocfar í as ioncaim an bhoird agus measfar gur cuid í de chaiteachais 
an bhoird le linn dó a fheidhmeanna a chomhlíonadh.

3.—(1) Faoi réir fhorálacha an Achta seo, féadfaidh an tAire—

 (a) ar iarraidh i scríbhinn a bheith déanta chuige nó chuici ag 
bord chun coimisiún a bhunú faoin alt seo chun feidhm nó 
feidhmeanna de chuid an bhoird a chomhlíonadh, nó

 (b) más rud é, tar éis dó nó di tuarascáil a bheidh ullmhaithe faoi alt 
2 den Acht seo i leith boird a bhreithniú, gur deimhin leis nó 
léi nach bhfuil, nó nach dóigh go mbeidh in aon tréimhse tar 
éis an tuarascáil a ullmhú, gnóthaí an bhoird á mbainistiú ar 
mhodh éifeachtach,

le hordú—

 (i) coimisiún a bhunú (ar a dtabharfar an teideal a shannfar dó leis 
an ordú agus dá ngairtear “coimisiún” san Acht seo), agus

 (ii) cibé feidhm nó feidhmeanna de chuid an bhoird a chinnfidh 
an tAire agus a shonróidh sé nó sí san ordú a thabhairt don 
choimisiún sin,

agus, dá réir sin, beidh feidhmeanna arna dtabhairt amhlaidh don 
choimisiún sin inchomhlíonta aige.

(2) Fad a fhanfaidh ordú faoin alt seo i bhfeidhm—

 (a) ní bheidh an fheidhm nó na feidhmeanna a thabharfar don 
choimisiún a bhunófar leis an ordú inchomhlíonta ag an mbord 
lena mbaineann,

 (b) beidh an coimisiún sin ina chomhlacht corpraithe (lena 
n-áirítear i gcás gur 1 an líon daoine a cheapfar faoi alt 5 den 
Acht seo chun bheith ina gcomhaltaí de) agus féadfaidh sé 
agairt a dhéanamh agus féadfar agairt a dhéanamh ina leith 
faoina ainm corpraithe.

(3) Maidir leis an gcinneadh dá dtagraítear i mír (ii) d’fho-alt (1) den 
alt seo, déanfar é, i gcás ordú faoin alt seo a dhéanfar ar iarraidh a fháil ó 
bhord faoi mhír (a) den fho-alt sin, le comhthoiliú an bhoird sin.

(4) Fanfaidh ordú faoin alt seo i bhfeidhm go ceann cibé tréimhse a 
shonrófar san ordú.

(5) I gcás ordú faoin alt seo nach ndéanfar ar iarraidh a fháil ó bhord 
faoi fho-alt (1)(a) den alt seo, ní faide ná 2 bhliain an tréimhse a shonrófar 
mar a dúradh.

(6) Féadfar an tréimhse a bhfanfaidh ordú faoin alt seo i bhfeidhm ar 
a feadh a fhadú nó a fhadú tuilleadh le hordú faoi alt 9(1) den Acht seo 

Féadfaidh coimisiún 
feidhmeanna boird a 
chomhlíonadh.

 A.2

ach ní dhéanfar ordú den sórt sin tráth is luaithe ná 6 mhí roimh an dáta a 
bheidh an t-ordú lena mbaineann faoin alt seo le dul in éag.

(7) Ní fhorléireofar aon ní i bhfo-alt (6) den alt seo mar ní a 
choiscfidh ar an Aire an dara hordú nó ordú eile a dhéanamh faoin alt seo 
i ndáil le bord i gcás go gcomhlíonfar na ceanglais a shonraítear i bhfo-alt 
(1) den alt seo maidir le hordú den sórt sin a dhéanamh.

4.—(1) I gcás go mbeartóidh an tAire ordú a dhéanamh faoi alt 3 den 
Acht seo, ar shlí seachas ar iarraidh a fháil ó bhord faoi fho-alt (1)(a) den 
alt sin, déanfaidh sé nó sí fógra i scríbhinn maidir lena bhfuil beartaithe a 
thabhairt don bhord lena mbaineann agus luafar san fhógra sin téarmaí an 
ordaithe a bheartófar a dhéanamh.

(2) Féadfaidh bord dá dtugtar fógra mar a dúradh, laistigh den 
tréimhse 14 lá dar tosach an dáta a thugtar an fógra dó, uiríll i scríbhinn 
a dhéanamh chuig an Aire i dtaobh cén fáth, ina thuairim, nár cheart an 
t-ordú lena mbaineann a dhéanamh agus beidh aird ag an Aire ar aon uiríll 
den sórt sin.

5.—(1) Beidh coimisiún comhdhéanta de chomhalta amháin nó níos 
mó de réir mar a chinnfidh an tAire.

(2) Is é nó is í an tAire a cheapfaidh comhalta nó comhaltaí 
coimisiúin.

(3) Maidir le duine a cheapfar chun bheith ina chomhalta nó ina 
comhalta de choimisiún, beidh sé nó sí i seilbh oifige mar chomhalta den 
sórt sin go ceann cibé tréimhse, agus ar cibé téarmaí agus coinníollacha 
agus faoi réir cibé téarmaí agus coinníollacha (lena n-áirítear téarmaí agus 
coinníollacha a bhaineann le luach saothair agus le liúntais), a shonróidh 
an tAire tráth an cheapacháin.

(4) Féadfaidh comhalta de choimisiún éirí as oifig aon tráth trí litir a 
bheidh dírithe chuig an Aire.

(5) I gcás go dtarlóidh corrfholúntas in oifig aon chomhalta de 
choimisiún, féadfaidh an tAire duine a cheapadh chun corrfholúntas den 
sórt sin a líonadh.

(6) Féadfaidh an tAire comhalta de choimisiún a chur as oifig 
más rud é, i dtuairim an Aire, go bhfuil an comhalta tagtha chun bheith 
éagumasach, de dheasca easláinte, ar a fheidhmeanna nó a feidhmeanna 
a chomhlíonadh go héifeachtach nó gur mhí-iompair an comhalta é féin 
nó í féin mar a bheidh sonraithe nó más dealraitheach don Aire gur gá nó 
gurb inmhianaithe é nó í a chur as oifig chun go ndéanfaidh an coimisiún 
a fheidhmeanna a chomhlíonadh go héifeachtach.

(7) Féadfar duine a athcheapadh chun bheith ina chomhalta nó ina 
comhalta de choimisiún.

(8) I gcás gur mó ná duine amháin an líon daoine a cheapfar chun 
bheith ina gcomhaltaí de choimisiún, féadfaidh coimisiún gníomhú 
d’ainneoin folúntas amháin nó, de réir mar a bheidh, níos mó ná folúntas 
amháin, a bheith ann i measc na gcomhaltaí sin.

(9) Faoi réir fhorálacha an ordaithe lena mbunófar coimisiún, 
déanfaidh coimisiún a nós imeachta agus a ghnó a rialáil.

Uiríll ó bhord i ndáil 
le hordú beartaithe 
faoi alt 3.

Comhaltas coimisiúin.

 A.3

(10) Beidh feidhm ag fo-ailt (4) agus (5) d’alt 24 d’Acht 1980 maidir 
le comhalta de choimisiún mar atá feidhm ag na forálacha seo maidir le 
duine arna cheapadh nó arna ceapadh faoi fho-alt (2) den alt sin chun 
feidhmeanna boird a chomhlíonadh.

6.—(1) I gcás go ndéanfar, le hordú faoi alt 3 den Acht seo, feidhm 
nó feidhmeanna de chuid boird, ach ní feidhmeanna uile boird, a thabhairt 
do choimisiún, déanfaidh an coimisiún cibé bearta a mheasfaidh sé is cuí 
chun comhlíonadh a bhfeidhmeanna, faoi seach, ag an gcoimisiún agus ag 
an mbord a chomhordú.

(2) Chun críocha an ailt seo, féadfaidh coimisiún cibé treoruithe a 
thabhairt don bhord lena mbaineann a mheasfaidh sé is cuí agus déanfaidh 
an bord aon treoruithe den sórt sin a chomhlíonadh.

(3) Féadfaidh coimisiún, le treorú, treorú a bheidh tugtha aige faoin 
alt seo (lena n-áirítear treorú faoin bhfo-alt seo) a leasú nó a chúlghairm.

(4) Má éiríonn díospóid nó easaontas idir bord agus coimisiún i 
dtaobh an bearta cuí lena ndéanamh iad aon bhearta a bheidh déanta ag 
an gcoimisiún faoin alt seo (lena n-áirítear treoruithe a thabhairt faoin alt 
seo), déanfar an díospóid nó an t-easaontas a tharchur chuig an Aire lena 
cinneadh nó lena chinneadh aige nó aici agus is breith chríochnaitheach í 
breith an Aire ar an ní. I gcás díospóid nó easaontas a bhaineann le treorú 
agus a tharchuirfear chuig an Aire faoin bhfo-alt seo, ní oibreoidh tarchur 
na díospóide nó an easaontais chuig an Aire faoin bhfo-alt seo chun an 
bord lena mbaineann a shaoradh óna oibleagáid an treorú a chomhlíonadh 
go dtí go dtabharfaidh an tAire a bhreith ar an ní.

(5) Chun críocha fho-alt (4) den alt seo, féadfaidh an tAire aon 
treorú a bheidh tugtha ag an gcoimisiún lena mbaineann, agus is ábhar 
do tharchur chuige nó chuici faoin bhfo-alt sin, a dhaingniú, a chealú nó a 
athrú.

(6) I gcás treorú mar a dúradh a bheith athraithe amhlaidh ag an 
Aire, déanfaidh an bord lena mbaineann an treorú arna athrú amhlaidh a 
chomhlíonadh.

7.—Féadfaidh coimisiún, chun aon cheann dá fheidhmeanna a 
chomhlíonadh, a iarraidh ar an mbord lena mbaineann nó ar aon duine 
dá oifigigh (lena n-áirítear a Phríomhoifigeach) nó ar dhaoine atá ar 
fostú aige thairis sin cibé faisnéis (lena n-áirítear doiciméid) a shonróidh 
an coimisiún a thabhairt dó, ar faisnéis í atá ina sheilbh nó ina seilbh nó 
faoina rialú aige nó aici agus a bhaineann le bainistiú ghnóthaí an bhoird, 
agus comhlíonfaidh an bord nó an duine aon iarraidh den sórt sin.

8.—(1) Féadfaidh an tAire comhalta de bhord, atá freagrach as 
mainneachtain ag an mbord sin ceanglas a bheidh curtha air nó iarraidh a 
bheidh déanta chuige faoi fho-alt (2) nó (3) d’alt 2 nó faoi alt 7 den Acht 
seo a chomhlíonadh, a chur as oifig.

(2) Ní dochar an t-alt seo do na forálacha seo a leanas d’Acht 1980, 
eadhon, alt 24(1), Airteagal 7 de Chuid I den Dara Sceideal agus Airteagal 
11 de Chuid II den Sceideal sin.

(3) Aon tagairtí in Acht 1980 don Airteagal 7 nó 11 sin, forléireofar 
iad mar thagairtí a fholaíonn tagairtí don alt seo.

Feidhmeanna boird 
agus coimisiúin a 
chomhordú.

Ceanglas faisnéis a 
thabhairt.

Comhalta de bhord 
a chur as oifig in 
imthosca áirithe.

9.—(1) Féadfaidh an tAire, le hordú, ordú faoin Acht seo (lena 
n-áirítear ordú faoin bhfo-alt seo) a leasú nó a chúlghairm.

(2) Féadfaidh cibé forálacha teagmhasacha, iarmhartacha, 
forlíontacha nó idirthréimhseacha is dealraitheach don Aire a bheith 
riachtanach nó fóirsteanach a bheith in ordú faoin Acht seo.

(3) Gan dochar d’fho-alt (2) den alt seo, féadfaidh forálacha a bheith 
in ordú faoin Acht seo, ar forálacha iad lena n-oiriúnófar aon fhoráil de 
na hAchtanna Iascaigh, 1959 go 1994, a bhaineann le feidhm de chuid 
bord lena mbaineann, i gcás gur dealraitheach don Aire an t-oiriúnú sin a 
bheith riachtanach chun deireadh a chur le haon aon deacracht a éireoidh 
maidir le comhlíonadh na feidhme sin ag an gcoimisiún lena mbaineann.

(4) I gcás go mbeartófar ordú a dhéanamh faoin Acht seo, déanfar 
dréacht den ordú a leagan faoi bhráid gach Tí den Oireachtas agus, faoi 
réir fho-alt (5) den alt seo, ní dhéanfar an t-ordú go dtí go mbeidh rún ag 
ceadú an dréachta rite ag gach Teach acu sin.

(5) I gcás go mainneoidh ceachtar Teach den Oireachtas rún den 
sórt sin a rith i leith dréacht mar a dúradh laistigh den tréimhse 28 lá tar 
éis an dréacht a leagan faoina bhráid, féadfar an t-ordú lena mbaineann, 
d’ainneoin fho-alt (4) den alt seo, a dhéanamh tar éis dheireadh na 
tréimhse sin.

(6) Maidir le hordú a dhéanfar faoin Acht seo, nach ordú é a 
ndearnadh dréacht de a cheadú le rún arna rith ag gach Teach den 
Oireachtas laistigh den tréimhse dá dtagraítear i bhfo-alt (5) den alt seo, 
leagfar é faoi bhráid gach Tí díobh sin a luaithe is féidir tar éis a dhéanta 
agus, má dhéanann ceachtar Teach acu sin, laistigh den 21 lá a shuífidh an 
Teach sin tar éis an t-ordú a leagan faoina bhráid, rún a rith ag neamhniú 
an ordaithe, beidh an t-ordú ar neamhní dá réir sin, ach sin gan dochar do 
bhailíocht aon ní a rinneadh roimhe sin faoin ordú.

(7) I gcás go mbeartófar ordú a dhéanamh faoi fho-alt (1) den alt seo 
lena ndéanfar an tréimhse, dá bhfanfaidh ordú faoi alt 3 den Acht seo (“an 
dara hordú a luaitear”) i bhfeidhm, a fhadú nó a fhadú tuilleadh, déanfar 
an dréacht den ordú sin, a cheanglaítear le fo-alt (4) den alt seo a leagan 
faoi bhráid gach Tí den Oireachtas, a leagan amhlaidh tráth nach déanaí 
ná 2 mhí roimh an dáta ar a mbeidh an dara hordú a luaitear le dul in éag.

10.—Maidir leis na cumhachtaí a thugtar leis an Acht seo i ndáil le 
bord, ní cumhachtaí iad in ionad aon chumhachtaí eile arna dtabhairt don 
Aire nó d’aon duine eile i ndáil leis an mbord díreach roimh an Acht seo 
a rith.

11.—Déanfar na caiteachais a thabhóidh an tAire ag riaradh an 
Achta seo a íoc, a mhéid a cheadóidh an tAire Airgeadais é, as airgead a 
sholáthróidh an tOireachtas.

12.—(1) Féadfar an tAcht Iascaigh (Leasú), 1995 a ghairm den Acht 
seo.

(2) Féadfar na hAchtanna Iascaigh, 1959 go 1995 a ghairm de na 
hAchtanna Iascaigh, 1959 go 1994 agus den Acht seo le chéile agus 
forléireofar le chéile iad mar aon ní amháin.

Orduithe.

Cosaint.

Caiteachais.

Gearrtheideal, 
comhlua agus 
forléiriú.

